Татар мәктәбендә укучы балаларга

татар теленнән мәктәп олимпиадасы өчен биремнәр

4 нче сыйныф
Үткәрү вакыты 60 минут 
максималь балл – 36
1. Татар теленең сүзлек составында гарәп, фарсы, рус һәм башка телләрдән кабул ителгән сүзләр бар. Алар ничек атала?

а) чит ил сүзләре;
ә) алынма сүзләр;

б) гарәп-фарсы сүзләре;

в) рус сүзләре.

 2. Шигырьдә сүз уйнату нәрсәгә нигезләнгән?

Тимер-томыр арасыннан

Безнең Наил таба таба.

Аны тотып,

Җил-җил килеп

Бара әнә тауга таба.

Юк, тикмәгә генә түгел,

Рәтен-җаен таба белгән.

Чаналарны узып шуа

Наилебез таба белән. 

Н. Мадъяров. 
а) синонимлык;
ә) күчерелмә мәгънәлелек;

б) антонимлык;

в) омонимлык.
3. Кайсы сүзлектән мәгънәләре ягыннан охшаш сүзләрне табып була?
а) орфографик сүзлек;

ә) аңлатмалы сүзлек;

б) синонимнар сүзлеге;

в) омонимнар сүзлеге.
4. Фразеологик әйтелмәләргә мәгънәсе ягыннан туры килгән сүзнең номерын уртадагы графага языгыз.
	а) табан ялтырату
	
	1) елау

	ә) күз буяу
	
	2) уйлау

	б) баш вату
	
	3) шатлану

	в) күз ачып йомганчы
	
	4) качу

	г) түбәсе күккә тию
	
	5) дәшмәү

	д) авызга су кабу
	
	6) алдау

	е) балавыз сыгу
	
	7) бик яхшы белү

	ж) су кебек эчү
	
	8) бик тиз


5. Кайсы раслау дөрес?
    Агачлар, куаклар, кырдагы чәчәкләр, күлдәге камышлар – барысы да гүзәл табигатьнең илаһи могҗизалары. Г. Сабитов
а) җөмләдә калын сузыклар гына кергән 5, нечкә сузыклар гына кергән 3, сузыкларның 2 төре дә булган 4 сүз бар;

 ә) калын сузыклар гына кергән 6, нечкә сузыклар гына кергән 3, ике төре дә кергән 3 сүз бар;
б) калын сузыклар гына кергән 5, нечкә сузыклар гына кергән 3, ике төре дә кергән 3 сүз бар;
в) калын сузыклар гына кергән 4, нечкә сузыклар гына кергән 5, ике төре дә кергән 2 сүз бар.

6. Басым кабул итми торган кушымчалар рәтен билгеләгез.
а) -ым/-ем, -рак/-рәк, -ның/-нең;

ә) -даш/-дәш, -ачак/-әчәк, -га/-гә;
б) -сың/-сең, -ча/-чә, -ма/-мә;
в) -са/-сә, -ган/-гән, -ды/-де.
7. Мәгънәле кисәкләре 3 булган сүзләр рәтен билгеләгез.

а) кышын, ала-кола, тамырдаш;
ә) каенлыкта, очкычлар, килдегез;

б) зурлар, уйный, зәңгәрсу;
в) кирәкле, сүзчән, азрак.
8. Сүз сүзенә дөрес билгеләмәне күрсәтегез.
а) Аваз яки авазлар тезмәсе.
ә) Сүз – үзе бер могҗиза.
б) Сөйләм сүзләрдән тора.
в) Билгеле бер мәгънәгә ия булган аваз яки авазлар тезмәсе.
9. Без дә Тукайны яратабыз, аның шигырьләрен кызыксынып укыйбыз (С. Шакир) җөмләсендә билгеләнгән сүз – 
а) төшем килешендә;

ә) иялек килешендә;

б) юнәлеш килешендә;
в) баш килештә.

10. Белән, өчен, таба, кебек сүзләре – 
а) алмашлыклар;
ә) бәйлекләр;
б) рәвешләр;
в) теркәгечләр.

11. Бүген без сокланып карый торган Казан Кремле – бик борынгы корылма җөмләсендә билгеләнгән сүз – 
а) ия;
ә) хәл;

б) тәмамлык;
в) аергыч.

12. Исем сүз төркеменә хас төрләнеш кайсы рәттә дөрес күрсәтелгән?
а) килеш, тартым, заман;

ә) килеш, зат-сан, юнәлеш;
б) килеш, тартым, сан;
в) килеш, сан, дәрәҗә.
13. Агач ботакларына мамыктай йомшак бәс куна (Г. Бакир) җөмләсендә билгеләнгән сүзнең лексик мәгънәсе – 
а) исем, күплек санда, юнәлеш килешендә;

ә) агач кәүсәсеннән үсеп чыккан тармак;
б) җөмләдә тәмамлык булып килгән;
в) мәгънәле кисәкләре дүрт.
14. Эшлә, җырла, укы фигыльләренең киләчәк заман юклык формасы кайсы рәттә?
а) эшләми, җырламый, укымый;
ә) эшләмәде, җырламады, укымады;
б) эшләмәс, җырламас, укымас;
в) эшләр, җырлар, укыр.
15. Җөмләләрдән “Рәхмәт һәркем өчен рәхәт” дип исем бирерлек текст барлыкка килсен өчен, аларны нинди тәртиптә куярга?

1. – Икмәк алып кайтучы син үзең ич, нигә миңа рәхмәт әйтәсең? – диде Хафиз бабай.
2. – Хак сөйлисең: рәхмәт һәркем өчен рәхәт, – диде Хафиз бабай куанып һәм аркамнан сөеп куйды. 
3. Мин дә аңа рәхмәт әйттем.
4. – Рәхмәткә каршы рәхмәт тагын да рәхәт, – дип җавап бирдем мин.
5. Мин кибеттән икмәк алып кайтып биргәч, Хафиз бабай миңа рәхмәт диде. 
И. Туктардан.

а) 5, 4, 3, 2, 1;

ә) 3, 1, 4, 2, 5;

б) 5, 3, 1, 4, 2;

в) 1, 2, 3, 4, 5.

16.  Халкым бер тумыш көндә дә
       Тукаен онытмады:

       Без – “Туган тел”дән туганнар,

       Без – Тукай оныклары.

Ш. Галиев.

Сезнеңчә, нинди балалар үзләрен “Тукай оныклары” дип атый ала? Шул турыдагы фикерләрегезне 8-10 җөмләдән торган текст итеп языгыз.

Татар мәктәбендә укучы балаларга

татар теленнән мәктәп олимпиадасы өчен биремнәр

5 нче сыйныф
Үткәрү вакыты 60 минут 
максималь балл - 26
1.Фонетика нәрсәне өйрәнә?

а) сөйләм авазларын;

ә) сүз ясалышын;

б) сүзләрнең дөрес язылышын;

в) сүзләрнең мәгънәсен.

 2.Сингармонизм законына буйсынмаган сүзләр рәтен билгеләгез.

а) кечкенә, чибәр, килешү;

ә) былбыл, чыпчык, карга;

б) имтихан, китап, миңа;

в) бәхет, канат, матур.
3.Искерә сүзенең антонимын билгеләгез.
а) зурая;

ә) ис керә;

б) яңара;

в) ис чыга.
4.Лексик мәгънәләре төрле, аваз составы бер үк булган сүзләр – 

а) синонимнар;

ә) омонимнар;

б) антонимнар;

в) фразеологизмнар.
5. Мәкальне дәвам итегез.

Егет кешегә җитмеш төрле... 
а) машина белү дә аз;

 ә) эш кирәк;
б) спорт костюмы кирәк;

в) һөнәр дә аз.

6. Бер мәгънәле кисәктән торган сүзләр рәтен билгеләгез.
а) балан, песнәк, колын;

ә) баллы,кошчык, тизрәк;

б) шаулы, шатлык, дускай;
в) җиләк-җимеш, аксыл, эшли.

7. Тамырдаш сүзләр арасына ялгыш кергән сүзе булган рәтне билгеләгез.

а) каен, каенлык, каендай;
ә) кыр, кырчылык, кырау;

б) кызык, кызыклы, кызыксыну;
в) җыр, җырлый, җырчы.

8.IIIзат, берлек санда, юнәлеш килешендә булган алмашлыкны табыгыз.
а) сиңа;
ә) миңа;
б) аңа
в) аның.

9.Сыйфаты булган җөмләне билгеләгез.
а)Боз һәм кар эреде. (Г. Тукай)

ә) Иртәнге таң нурыннан уянды ромашкалар. (М. Җәлил)
б) Менә көрәш башланды. (М. Галәү)

в) Бу диңгезнең зурлыгы искитәрлек. (Ф. Әмирхан)

10. Бәйлек сүзләрдән торган рәтне билгеләгез.
а) өчен, белән, таба;

ә) ләкин, әгәр, чөнки;
б) янында, каршына, астыннан;

в) апасыннан, китабына, бакчасында.

11. Менә бераздан карт имән уянды(Г. Сабитов) җөмләсендә рәвеш кайсы сүз төркемен ачыклап килгән?
а)исемне;
ә) сыйфатны;

б) фигыльне;
в) рәвешне.

12.Рәвешнең төп синтаксик функциясе – 
а) хәбәр булу;

ә) аергыч булу;
б) тәмамлык булу;
в) хәл булу.

13. Асыл сүзләреңне, туган телем,

      Биреп торчы миңа азга гына.

Бөтенләйгә түгел, вакытлыча,

     Тик җитәрлек гомер азагына

(Р. Миңнуллин)

җөмләсендә рәвешләр – 
а) биреп торчы, түгел;

ә) бөтенләйгә, вакытлыча;
б) җитәрлек, миңа;
в) асыл, азагыма.

14.Халык чишмәләргә матур исемнәр дә кушкан: Ак чишмә, Татлы чишмә, Шифалы чишмә (Г. Бәширов) җөмләсендә кайсы сүз ия?
а) исемнәр;
ә) чишмә;
б) халык;
в) матур.

15. Кичә кичке якта яңгыр яуган иде(Ә. Хасанов) җөмләсендә ничә җөмлә кисәге бар?
а) 6;

ә) 5

б) 4;

в) 3.

16. Җыйнак җөмләне билгеләгез.
а) Инсафлының теле саф.

ә) Язга таба көннәр озыная.

б) Энҗе чәчәк хуш исле була.

в) Бүген көн болытлы.

17. Сез төнге урманда йөрисез. Кинәт бармагы агач ярыгына кыстырылган Шүрәле янына килеп чыктыгыз. Ниләр эшләячәгегезне күзаллап, фикерләрегезне 10-12 җөмләлек текст итеп языгыз. 
Татар мәктәбендә укучы балаларга

татар теленнән мәктәп олимпиадасы өчен биремнәр

6 нчы сыйныф
Үткәрү вакыты 60 минут 

максималь балл - 26

1. Кайсы аваз ясалу урыны буенча тел уртасы тартыгы?

а) л;

ә) р;

б) й;

в) w.

 2.Кайсы сүзлектә сүзнең төп һәм өстәмә мәгънәләре күрсәтелә?

а) татарча-русча сүзлек;

ә) аңлатмалы сүзлек;

б) диалектологик сүзлек;

в) орфоэпик сүзлек.

3.Авазлар саны белән хәрефләр саны туры килгән сүзләр рәтен билгеләгез.
а) сәгать, тәнкыйть, яшел;

ә) югары, елга, ялкын;

б) дөнья, берьяклы, ямьле;

в) хикәя, боеру, юлдаш.

4. Су хәрәкәт итә һәм үзенең әтрафындагы бөтен нәрсәләргә тереклек бирә  (Г. Тукай) җөмләсендәге әтраф сүзе – 
а) диалекталь сүз;

ә) архаизм;

б) неологизм;

в) тарихи сүз.

5. Ясалма сүзләрдән генә торган рәтне билгеләгез. .

а) яшел, төркем, тамыр;

ә) җирдәге, торак, үзгәреш;

б) замана, тәрәзә, мәктәп;

в) дәрестә, нигезне, шәһәргә.

6. Кайсы сүз тамыр, ясагыч һәм бәйләгеч кушымчалардан тора?

а) урамдагы;

ә) әнкәйне;

б) юлдашка;

в) кызчыктан.

7 Исем

а) предметның төсен белдерә;

ә) предметның эш-хәрәкәтен белдерә;

б) предметны белдерә;

в) предметның исәбен белдерә.

8. Хикәя фигыльнең заман формалары

а) алты;

ә) җиде;

б) биш;

в) дүрт төрле була.

9. Микъдар саны
а) предметның якынча исәбен белдерә;

ә) предметның төгәл исәбен белдерә;

б) предметлык төшенчәсен белдерә;

в) предметның тәртип буенча санын белдерә.

10.Тиеннәр ямь-яшел чыршы ботагында утыра, ап-ак кар белән капланган ботакларда тирбәлешә(Г. Хәсәнов) җөмләсендәге сыйфатларның дәрәҗәсен билгеләгез.
а) гади;

ә) чагыштыру;

б) кимлек;

в) артыклык.

11. Рәвешнең үзенә генә хас нинди билгесе бар?
а) тартым белән төрләнә;

ә) төрләнми;

б) зат-сан белән төрләнә;

в) килеш белән төрләнә.

12. Алмашлыкларның төркемчәсен билгеләгез.

Бөтен, барлык, үз, һәркем, һәммә, һәркайсы.
а) билгеләү алмашлыклары;

ә) билгесезлек алмашлыклары;

б) күрсәтү алмашлыклары;

в) юклык алмашлыклары.

13. Бездәге яз бөтенләй башка була шул(Н. Дәүли) җөмләсе әйтү максаты ягыннан – 
а) хикәя җөмлә;

ә) боерык җөмлә;

б) тойгылы җөмлә;

в)сорау җөмлә.

14. Тәмамлык җөмләнең нинди сүз төркеме белән белдерелгән кисәген ачыклый?
а) сыйфат белән;

ә) фигыль белән;

б) исем белән;

в) теләсә кайсы сүз төркеме белән.

15. Җөмләнең кайсы кисәкләре тиңдәшләнеп килә ала?
а)баш кисәкләр;
ә)баш һәм иярчен кисәкләр;

б)иярчен кисәкләр;

в)аергычлар.

16. Тиңдәш хәбәрле җөмләне билгеләгез.

а) Урман аларны тын гына каршылады. (Р. Хафизова);

ә) Камилләр башка агач төбенә күчеп утырдылар.(Р. Хафизова);

б) Камил белән әтисе, тын да алмыйча, кошны күзәттеләр. (Р. Хафизова);

в) Бу кош безгә моннан китәргә куша бит әле, ачулана. (Р. Хафизова)

17. “Авылыбызның ямен, суы тәмен беләм,

        Шуңар күрә сөям җаным, тәнем белән.”
(Г. Тукай).

Ә сез туган төбәгегезнең ямен, суы тәмен, хикмәтле якларын беләсезме? Шушы хактагы фикерләрегезне 12-13 җөмләдән торган текст итеп языгыз. 

Татар мәктәбендә укучы балаларга

татар теленнән мәктәп олимпиадасы өчен биремнәр

7 нче сыйныф
Үткәрү вакыты 90 минут 
максималь балл - 31
1. Кайсы җөмләдә сыйфат фигыль бар?

а) Татарлар элек-электән хезмәт сөючән халык булган.

ә) Кечкенә чакта ясаган рәсемем хәзер дә саклана.

б) Бу бизәкләр төсле җепләр белән чигелгән.

в) Газинур берничә адым алга йөгерергә өлгерде. (Г. Әпсәләмов)

 2. Хезмәттәшлекнең сүзендә нинди мәгънәле кисәкләр бар?
а) тамыр, нигез, бер сүз ясагыч, бер модальлек, бер бәйләгеч кушымча;
ә) тамыр, нигез, бер бәйләгеч кушымча;
б) тамыр, бер сүз ясагыч, ике модальлек кушымчасы;
в) тамыр, ике сүз ясагыч, бер бәйләгеч кушымча.

3. “Үпкәләргә саф һава тулды” һәм “Үпкәләргә җай чыгып кына тора” җөмләләрендәге билгеләнгән сүзләр ничек атала?
а) саф омонимнар;
ә) омоформалар;
б) омографлар;
в) омофоннар.

4. Тургай күккә күтәрелә, җыр яңгырый басуда (М. Җәлил) җөмләсендә күтәрелә фигыленең юнәлешен билгеләгез.

а) төшем юнәлеше;
ә) кайтым юнәлеше;
б) төп юнәлеш;
в) йөкләтү юнәлеше.

5. Бер авазны ике хәреф бергә белдерә торган сүзләр рәтен билгеләгез. 

а) сәлам, шагыйрь, көзге;

ә) мәгънә, тәкъдим, дикъкать;

б) иртә, галим, кашык;

в) яңа, юкә, сөенеч.

6. Адәм баласы тумыштан соңгы сулышка кадәр табигать белән аерылгысыз бәйләнештә (Г. Сабитов) җөмләсендә ясалма нигезле сүзләр санын билгеләгез. 
а) 6;
ә) 3;
б) 5;
в) 4.

7. Һәрберсенә берәр мисал китереп, мөстәкыйль сүз төркемнәрен санап чыгыгыз. 

8. Җөмләләрдән бәйләнешле текст барлыкка китерә торган рәтне билгеләгез. 

1. Әниләре балаларына ай буе сөтен имезде. 2. Керпе балаларын үстерү мәшәкате белән яшәде. 3. Берничә сәгать эчендә алар ап-ак йомшак инәләр белән капландылар. 4. Быел керпе дөньяга биш бала китерде. 5. Ә көз якынлашкач, аларны мөстәкыйль тормышка озатты. 6. Нәниләр ялангач тудылар, күзләре дә ачылмаган иде. (Г. Хәсәнов буенча)
а) 2,4,6,3,1,5. 
ә) 4,6,3,2,1,5.
б) 3,5,4,6,2,1;
в) 4,5,3,2,1,6.

9. Сызык ялгыш куелган җөмләне билгеләгез.
а) Әнә киң болыннар, зур урманнар – һәммәсе яшәреп утыралар.

ә) “Дәрестә кемнәр юк?” – дип сорады укытучы. 
б) Бүген көн – җылы иде. 

в) Зөлфия – дәү әнисенең яраткан оныгы – җәйге каникулны авылда үткәрде.  

10. Предмет яки төшенчәләрне атый торган кисәкне ачыклап, аларның билгесен, кемгә яки нәрсәгә каравын белдерүче җөмлә кисәге – 
а) аныклагыч;
ә) тәмамлык;

б) хәл;

в) аергыч.

11. Чәчәкләрнең акларына бал кортлары ешрак килеп куна (Г. Хәсәнов) җөмләсендә сыйфатның үзгәрешен ничек атыйлар?
а) сыйфатның күплек белән төрләнүе;
ә) сыйфатның исемләшүе;
б) сыйфатның исемне алмаштыруы;

в) сыйфатның килеш белән төрләнүе.

12. Антоним сүзләр булган мәкальне билгеләгез. 
а) Ике икең – дүрт. 

ә) Уку – энә белән кое казу. 
б) Үпкә – дошман, акыл – дус. 
в) Теле татлының дусты күп.

13. Иренләшкән сузыклардан гына торган рәтне билгеләгез.
а) [а], [ә], [ы], [э];
ә) [у], [ү], [о], [ө];
б) [и], [у], [э], [ө];
в) [о], [ы], [ә], [и].
14. Инфинитив – 
а) эш яки хәлнең исемен белдерә;

ә) эш кушуны, боеруны белдерә;
б) төп фигыльдән аңлашылган эшкә өстәмә эшне белдерә;
в) эш, хәлне максат яки тиеш булу мәгънәсендә белдерә.

15. Сөйләүче өчен билгелерәк булган әйбер турында әйткәндә, туры тәмамлык белдерелә:           
а) төшем килешендәге исем белән;

ә) баш килештәге исем белән;

б) баш һәм төшем килешендәге исем белән;

в) теләсә кайсы килештәге исем белән. 

16.  Телевизор, компьютерлар белән

       Чагыштырып булмый китапны.

       Яшәр өчен акыл туплар Кеше,

       Өстен куеп һәрчак китапны.

(Г. Гайнетдинова)

Сез бу шигырь юллары белән килешәсезме? Бүгенге көндә Сезнең өчен китапның кыйммәте нәрсәдә? Фикерләрегезне 12-13 җөмләдән торган текст итеп языгыз. 

Татар мәктәбендә укучы балаларга

татар теленнән мәктәп олимпиадасы өчен биремнәр

8 нче сыйныф
Үткәрү вакыты 90 минут 
максималь балл - 31
1. Гомумиләштерүче сүз булган җөмләне күрсәтегез.

а) Карлыган һәм кура җиләгеннән кышка кайнатмалар әзерлиләр.

ә) Алма, груша, карлыган, слива – барысы да җиләк-җимеш.

б) Татарстан урманнарында каен, карама, усак, имән һәм башка агачлар үсә. 

в) Сандугач үзе кечкенә булса да, тавышы бик матур. 

 2.Миңа да, яшәү, иҗат итү өчен, авылым суы, авылым һавасы кирәк(М. Мәһдиев) җөмләсендәге аерымланган хәлнең төрен билгеләгез. 
а)рәвеш хәле;
ә) сәбәп хәле;
б) максат хәле;
в) күләм хәле.

3.Кем нур сипсә, кем тир түксә,

    Шуның кулы әйләндерә җир шарының күчәрен(С. Сөләйманова) җөмләсендә ничә хәбәрлек бар?
а)4;
ә)5;
б)2;
в)3.

4.Шигырьдә сингармонизм законының 2 төре дә күзәтелә торган ничә сүз бар?

Әни сөртә иртән көзгеләрне,
Уйчанланып кала күзләре:

Еллар инде узган;

Хәтер офыгыннан;

Йөгереп үтә яшьлек эзләре.

(Р. Акъегет)
а)5;
ә)3
б)4
в)2.

5. Кайсы җөмләдә боерык фигыль кулланылган?

а)Әгәр бүген вакытың булса, Фатих Кәримнең шигырьләрен алып укы. 

ә)Барыгызны да Туфан Миңнуллин иҗатына багышланган кичәгә чакырабыз.

б)Күренекле шагыйрь Сибгать Хәким халыклар дуслыгы турында күп язган.

в)Габдрахман Әпсәләмовның “Ак чәчәкләр” романы буенча тулы метражлы кинофильм төшерелде.

6.Оештыручы үзәге бер генә булган һәм икенчесен өстәп булмый торган җөмлә – 
а)ким җөмлә;
ә) бер составлы җөмлә;
б) гади җөмлә;
в) тулы җөмлә дип атала.

7. Кайсы алынма сүздә ике иҗекле тартым кушымчасының беренче иҗеге нечкә, икенчесе калын була?

а) шигърият;
ә) спектакль;
б) повесть;
в) дикъкать.

8.Һәрберсенә берәр мисал китереп, алмашлыкларның төркемчәләрен санап чыгыгыз. 

9.Ясагыч кушымча белән ясалган сүзләр рәтен күрсәтегез. 
а)барган, килде, ап-ак;

ә)табышмак, акчалата, яхшылык;
б)бәрәңге, көзгегә, җирләр;

в) һәркем, белмәгән, укыгач. 

10. Искергән сүзләрдән торган рәтне билгеләгез. 
а) белем, яфрак, миләүшә, энҗе чәчәк;
ә) клип, флеш-моб, имидж, факс;

б) чулпы, чабата, гакыл, ошбу;

в) авыл, мәйдан, җир, агач.

11. Аббревиатура ул – 
а) авазларның бер-берсенә җайлашуы;
ә) берәр аваз яки иҗекнең төшеп калу күренеше;
б)бер тартык авазның икенчесенә тәэсир итүе;

в) кыскартылма сүз.

12.Модальлек кушымчалары булган сүзләр рәтен билгеләгез. 
а)дуслар, кошчык, кызгылт, бишәр;

ә) укыйлар, капчык, тилгән, акбур;
б) урамга, юлдаш, көннәрем, дустым;
в) кояшлы, язгы, бару, киләчәккә.

13.Хәл фигыль – 
а)эш, хәл, хәрәкәтнең булуын яки булмавын хәбәр итә;

ә)төп фигыльдән аңлашылган эш яки хәлгә өстәмә эшне белдерә;
б) эш кушуны, чакыру, өндәүне белдерә;
в) эш яки хәлне максат кую , ниятләү мәгънәсендә белдерә.
14.Парлы саннар – 
а) микъдар саны төркемчәсенә керә;

ә) бүлем саны төркемчәсенә керә;
б) чама саны төркемчәсенә керә;
в) өлеш саны төркемчәсенә керә.

15. Тәкъдим ителгән сүзләр лексикологиядә ничек атала?

Туп ал – тубал , су –кырларны – сукырларны, зур аю – зураю, алты ай – Алтай. 
а) саф лексик омонимнар;

ә) омофоннар;

б) омографлар;

в) омоформалар. 

16. Син, әнием, минем өчен

      Бу дөньяда бер генә.

      Елмайганда йөзләреңнән

      Бар өйгә нур бөркелә. 
(Р. Миңнуллин)
Ә Сез әниегез турындагы хис-тойгыларыгызны ничек җиткерер идегез? Фикерләрегезне 13-14 җөмләдән торган шигъри яки чәчмә текст итеп языгыз. 

Татар мәктәбендә укучы балаларга

татар теленнән мәктәп олимпиадасы өчен биремнәр

9 нчы сыйныф
Үткәрү вакыты 180 минут 
максималь балл - 37
1. Дуслары күп кеше бәхетле була җөмләсендәге иярчен җөмлә -  

а) иярчен максат җөмлә;

ә) иярчен сәбәп җөмлә;

б) иярчен аергыч җөмлә;

в) иярчен рәвеш җөмлә. 

 2. Морфологик принципка нигезләнеп языла торган сүзләрдән генә торган рәтне билгеләгез. 
а) радио, фонетика, директор, һәлакәт;

ә) әнкәй, таррак, борынгы, унбер;
б) кызыл, бөтен, мәсьәлә, зураю;
в) болыт, кошчык, көлсу, язгы. 

3. Тартык авазларның яңгырау һәм саңгырауларга бүленеше кайсы сөйләм органына бәйле?
а) авыз куышлыгына;
ә) борын куышлыгына;
б) кече телгә;
в) тавыш ярыларына. 

4. “Тәлинкә тотучы” фразеологизмының мәгънәсе - 
а) ялагай кеше;
ә) саран кеше;
б) ачыккан кеше;
в) тәлинкә юучы кеше.

5. Җөмләләр арасыннан ике составлы җөмләне билгеләгез. 

а) Кечкенә өстәл өстендә дә, тәрәзә төпләрендә дә гөлләр. (М. Әмир)

ә) Умырзая җыйдык, кошлар сайравын тыңладык, рәхәтләнеп ял иттек. (Г. Минский)

б) Табу өчен, нәрсә эзләгәнеңне белергә кирәк. (Мәкаль)

в) Юл аша чыкканда, игътибарлы булырга кирәк. 

6. Тел белеменең графика бүлеге – 
а) дөрес язу кагыйдәләрен өйрәнә;
ә) дөрес әйтү кагыйдәләрен өйрәнә;
б) язу системасын, авазларның хәреф белән белдерелү үзенчәлекләрен өйрәнә;
в) матур язу күренекмәләрен туплый. 

7. Боерык фигыль кергән мәкальне билгеләгез. 
а) Белем беләккә көч бирә.

ә) Вакыт – акча, кадерен белмәсәң кача.
б) Барын да беләм дигән – бер эш тә белмәс. 
в) Бәхетне юлдан эзләмә, белемнән эзлә. 

8. Зөһрәнең озын кара толымнарының очында авыр чулпылары асылынып тора              (Ф. Әмирхан) җөмләсендәге исемнәргә морфологик-синтаксик анализ ясагыз. 
9. Берәр мисал китереп, сыйфат фигыльнең заман формаларын санап чыгыгыз. 
10. Хәбәргә дөрес бирелгән билгеләмәне табыгыз. 

а) хәбәр барлык җөмлә кисәкләрен ияртә;
ә) ия турында яңалык хәбәр итә яки үзе генә дә хәбәрлекне белдерә;

б) хәбәр ияне ияртеп килә;

в) хәбәр бер яки берничә сүз белән белдерелә ала. 

11. Рус теленнән кергән алынма сүзе булган җөмләне күрсәтегез. 
а) Бала – иркәләгәнне, эш иртәләгәнне ярата. (Мәкаль)
ә) Тау башына салынгандыр безнең авыл. (Г. Тукай)
б) Ата – йортның матчасы, ана – йортның өрлеге, балалар – стенасы. (Мәкаль)

в) Ата-анаң эзе калган шәһри Болгар барын син дә онытма. (Җ. Миңнуллин)

12. Теркәгечсез тезмә кушма җөмләне билгеләгез. 
а) Юкәләр, ак каеннар алтыннан киенәләр, шомырт һәм миләш агачлары ялкынга охшыйлар. (Г. Хәсәнов)

ә) Көзгә табан балан, шомырт, миләш өлгерә. (Г. Мөхәммәтшин)

б) Зур күлнең аргы башыннан зифа каеннар, төз наратлар үскән зур куе урман башлана. (Г. Мөхәммәтшин)
в) Без анда җир җиләге белән каен җиләге җыярга йөрибез. (Г. Мөхәммәтшин)

13. Мәгънәле кисәкләргә ялгыш бүленгән сүзләр рәтен билгеләгез. 

а) ил-ен-дә, биш-ен-че-ләр, сүн-дер-дем;
ә) бар-ла-ды, кил-сен-нәр, миләш-ем;
б) түбән-рәк, кыз-чык-лар, кайт-ты-гыз. 
в) дәфтәр-ләр-ем, су-үс-ем, ю-ыш-ты-м.
14. Фигыль ясагыч кушымчалар гына кергән рәтне билгеләгез. 
а) -сын/-сен, -лы/-ле, -чак/-чәк;

ә) -ла/-лә, -лан/-лән, -ай/-әй;
б) -ма/-мә, -ча/-чә, -чы/-че;
в) -ын/-ен, -ны/-не, -дай/-дәй.

15. Без татарча спектакль карадык җөмләсендәге рәвеш – 
а) аергыч;

ә) хәл;

б) аныклагыч;

в) хәбәр.
16.  
Мин яратам сине, Татарстан,

Горур халкың өчен яратам.

Җан эретә торган әнкәм теле – 

Татар телең өчен яратам. 

(Р. Рәкыйпов)

Ә Сез туган Республикагызны кайсы сыйфатлары өчен яратасыз? Шул турыдагы фикерләрегезне 13-15 җөмләдән торган текст итеп языгыз. 


